
2024 թվականի N      -Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՀՈՒՆԻՍԻ 1-Ի N 893-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
 
Համաձայն «Նորմատիվ իրավական ակտերի մասին» օրենքի 33-րդ և 34-րդ հոդվածների` Հայաստանի Հանրապետության կառավարությունը որոշում է.
[bookmark: _Hlk161581998]1. Հայաստանի Հանրապետության կառավարության 2023 թվականի հունիսի 1-ի «Անչափահաս մեղադրյալի, մեկ տարվա ընթացքում երկու կամ ավելի անգամ վարչական իրավախախտում կատարած անչափահասի, բացառությամբ Վարչական իրավախախտումների վերաբերյալ Հայաստանի Հանրապետության օրենսգրքի 21-րդ հոդվածով վարչական պատասխանատվությունից ազատելու դեպքերի, երկու կամ ավելի անգամ բնակության վայրն ինքնակամ լքած մինչև 16 տարեկան անչափահասի, մանկավարժական խորհրդի համապատասխան որոշման հիման վրա պարտադիր ուսուցումից 120 և ավելի ժամաքանակ դասեր անհարգելի բաց թողած, թափառաշրջիկությամբ, մուրացկանությամբ, շահումով խաղերով զբաղվող, ոգելից խմիչքներ, թմրամիջոցներ, հոգեմետ (հոգեներգործուն), թունավոր կամ այլ թմրեցնող նյութեր օգտագործող անչափահասի, ազատազրկման ձևով պատիժը կրած անչափահասի, դատարանի կողմից դաստիարակչական բնույթի հարկադրանքի միջոցներ կիրառելու հետևանքով քրեական պատասխանատվությունից ազատված անչափահասի, ում վարքագծի նկատմամբ հետագա վերահսկողությունը դրվել է ոստիկանության վրա, անչափահասի, ում նկատմամբ քրեական հետապնդումը դադարեցվել է ոչ ռեաբիլիտացնող հանգամանքներով, ինչպես նաև անչափահասի վրա բացասական ազդեցություն ունեցող ծնողի կամ այլ օրինական ներկայացուցչի պրոֆիլակտիկ (կանխարգելիչ) հաշվառում իրականացնելու կարգը սահմանելու մասին» N 893-Ն որոշման հավելվածի մեջ կատարել հետևյալ փոփոխությունները և լրացումները՝
1) 3-րդ կետի 2-րդ ենթակետում հանել «և նրանց նկատմամբ» բառերը․
2) 3-րդ կետի 3-րդ ենթակետում, 11-րդ կետի 3-րդ ենթակետում, 13-րդ կետի 1-ին ենթակետում և 29-րդ կետում «հակահասարակական» բառը փոխարինել «հակաիրավական» բառով, 
3) 4-րդ կետում «հասարակական անվտանգության ապահովման գլխավոր վարչության» բառերը փոխարինել «համայնքային ոստիկանության գլխավոր վարչությունը» բառերով, իսկ «անչափահասների հանցավորության և ընտանեկան բռնության կանխարգելման վարչությունը» բառերը հանել,
4) 9-րդ կետի 2-րդ ենթակետում «տարածքային խնամակալության ու հոգաբարձության մարմնի ներկայացուցիչների և այլ շահագրգիռ մարմինների միջոցով տեղավորում ճգնաժամային խնամատարություն իրականացնող ընտանիք կամ» բառերը փոխարինել «երեխայի հայտնաբերման վայրի խնամակալության ու հոգաբարձության մարմնի ներկայացուցիչների և այլ շահագրգիռ մարմինների միջոցով նրա խնամքի կազմակերպումը խնամակալության կամ հոգաբարձության կամ ճգնաժամային խնամատարության միջոցով, իսկ դրանց անհնարինության դեպքում տեղավորումը» բառերով, 
5) 11-րդ կետի 4-րդ ենթակետում «հանցագործությունների» բառից հետո լրացնել «և այլ իրավախախտումների» բառերը, 
6) 13-րդ կետի 3-րդ ենթակետում հանել «բռնության ենթարկված,» բառերը, 
7) 13-րդ կետի 4-րդ ենթակետում «ճգնաժամային խնամատարություն իրականացնող ընտանիքներ կամ երեխաների շուրջօրյա խնամք և պաշտպանություն իրականացնող հաստատություններ» բառերը փոխարինել «խնամակալության և հոգաբարձությամն մարմիններ՝ խնամքը կազմակերպելու նպատակով» բառերով, 
8) 13-րդ կետի 6-րդ ենթակետում «ծնողի» բառից առաջ լրացնել «անչափահասի» բառը, 
9) 14-րդ կետի 2-րդ ենթակետում «մանկավարժի կամ» բառերը փոխարինել «խնամակալության և հոգաբարձության մարմնի ներկայացուցչի կամ հոգեբանի կամ անչափահասի» բառերով, 
10) 15-րդ կետում «Պրոբացիայի ծառայություն» բառերից առաջ լրացնել «այսուհետ՝» բառը, իսկ «անչափահասին տեսադաշտում պահելու» բառերը փոխարինել «անչափահասի հետ կանխարգելիչ աշխատանքներ իրականացնելու» բառերով,
11)  28-րդ, 36-րդ և 51-րդ կետում կետերում «վերջինիս» բառը փոխարինել «նրա» բառով, 
12) 30-րդ կետի առաջին նախադասությունը շարադրել հետևյալ խմբագրությամբ՝ «Նախքան անչափահասին կամ անչափահասի վրա բացասական ազդեցություն ունեցող ծնողին կամ այլ օրինական ներկայացուցչին հաշվառման քարտով հաշվառման վերցնելը, անչափահասը՝ ծնողի կամ այլ օրինական ներկայացուցչի հետ, ինչպես նաև անչափահասի վրա բացասական ազդեցություն ունեցող ծնողը կամ այլ օրինական ներկայացուցիչը հրավիրվում են ոստիկանության տարածքային մարմին, որտեղ նրանք իրազեկվում են հաշվառման վերցնելու մասին և նրանց ներկայացվում են հաշվառման վերցնելու հիմքերը։ Անչափահասը ոստիկանության տարածքային մարմին է հրավիրվում ծնողի կամ այլ օրինական ներկայացուցչի հետ։», 
13) 30-րդ կետի երկրորդ նախադասությունում և 32-րդ կետում «ծնողի» բառից առաջ լրացնել «նրա» բառը, 
14) 38-րդ կետում հանել «, մանկավարժի» բառը, 
15) 42-րդ կետում «վերջինիս ներկայության զրույց է անցկացնում անչափահասի» բառերը փոխարինել «անչափահասի ներկայության զրույց է անցկացնում նրա» բառերով, 
16) [bookmark: _Hlk158785317]45-րդ կետում «կամ հակասոցիալական վարքագիծ կամ» բառերը փոխարինել «վարքագիծ կամ նրա» բառերով, իսկ վերջինիս» բառը փոխարինել «նրա» բառով, և լրացնել հետևյալ բովանդակությամբ նոր երկրորդ նախադասություն՝ «Սույն կետում նշված հաղորդումները հաշվառելու համար տարածքային ստորաբաժանման քարտուղարությունում վարվում է առանձին գործ, որտեղ հաղորդումները կարվում և համարակալվում են՝ ըստ ուղարկման ամսաթվերի հաջորդականության:»
17) 50-րդ կետից հետո լրացնել նոր 50.1-ին կետ՝ հետևյալ բովանդակությամբ.
 «50․1. Անչափահասի կողմից Հայաստանի Հանրապետության քրեական օրենսգրքով նախատեսված արարք կատարելու մասին հաղորդումը ստանալուց հետո՝ մինչ սույն կարգի 50-րդ կետով նախատեսված հիմքերն ի հայտ գալը, անչափահասին աջակցելու համար, իրավասու ծառայողը յուրաքանչյուր ամիս իրականացնում է անչափահասի վարքագծի ուսումնասիրություն՝ նրան հնարավոր հակաիրավական ազդեցությունից զերծ պահելու նպատակով։», 
18) 52-րդ կետում «անչափահասին,» և «անչափահասի,» բառերից հետո լրացնել «նրա» բառերը, 
19) 53-րդ կետում «ծնողի» բառից առաջ լրացնել «նրա» բառը, 
20) Ձև 2-ի միջոցառման երկրորդ տողում «ծնողի» բառից առաջ լրացնել «անչափահասի» բառը, 
21) Ձև 7-ի վերնագրում, ինչպես նաև 1-ին կետի տողատակում «ծնողի» բառից առաջ լրացնել «նրա» բառը, իսկ 7-րդ կետի տողատակում «անձի երեխայի կամ» բառերը փոխարինել «անչափահասի կամ նրա» բառերով:
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

Հայաստանի Հանրապետության
վարչապետ                                                                                       Ն. Փաշինյան

«  »____________2023թ.
ք․ Երևան



ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՀՈՒՆԻՍԻ 1-Ի N 893-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 
[bookmark: _Hlk162464010] 
1. Ընթացիկ իրավիճակը և իրավական ակտերի ընդունման անհրաժեշտությունը.
ՀՀ կառավարության 2023թ.-ի հունիսի 1-ի N 893-Ն որոշմամբ սահմանվել է հետևյալ անձանց հաշվառման առանձնահատկությունները՝
1) անչափահաս մեղադրյալի, 
2) մեկ տարվա ընթացքում երկու կամ ավելի անգամ վարչական իրավախախտում կատարած անչափահասի, բացառությամբ Վարչական իրավախախտումների վերաբերյալ Հայաստանի Հանրապետության օրենսգրքի 21-րդ հոդվածով վարչական պատասխանատվությունից ազատելու դեպքերի, 
3) երկու կամ ավելի անգամ բնակության վայրն ինքնակամ լքած մինչև 16 տարեկան անչափահասի, 
4) մանկավարժական խորհրդի համապատասխան որոշման հիման վրա պարտադիր ուսուցումից 120 և ավելի ժամաքանակ դասեր անհարգելի բաց թողած, թափառաշրջիկությամբ, մուրացկանությամբ, շահումով խաղերով զբաղվող, ոգելից խմիչքներ, թմրամիջոցներ, հոգեմետ (հոգեներգործուն), թունավոր կամ այլ թմրեցնող նյութեր օգտագործող անչափահասի, 
5) ազատազրկման ձևով պատիժը կրած անչափահասի, 
6) դատարանի կողմից դաստիարակչական բնույթի հարկադրանքի միջոցներ կիրառելու հետևանքով քրեական պատասխանատվությունից ազատված անչափահասի, ում վարքագծի նկատմամբ հետագա վերահսկողությունը դրվել է ոստիկանության վրա, 
7) անչափահասի, ում նկատմամբ քրեական հետապնդումը դադարեցվել է ոչ ռեաբիլիտացնող հանգամանքներով, 
8) անչափահասի վրա բացասական ազդեցություն ունեցող ծնողի կամ այլ օրինական ներկայացուցչի:
Գործող որոշումն իր կարգավորումներով երբեմն դուրս է գալիս այն շրջանակից, որը նախատեսված է վերնագրով և «Ոստիկանության մասին» օրենքում ամրագրված լիազոր նորմով, ինչպես նաև կան կարգավորումներ, որոնք լրացուցիչ հստակեցման կարիք ունեն՝ ելնելով պրակտիկ գործունեության ժամանակ առաջացած խնդիրներից: Մասնավորապես, Նախագծով առաջարկվում է՝
1) որոշման կարգավորումները չտարածել երեխայի նկատմամբ կատարված բռնությունների դեպքերով, 
2) հստակեցնել, որ որոշումը կարգավորելու է ոչ թե հակահասարակական վարքագծին առնչվող հարցեր, որը շատ լայն հասկացություն է, այլ վերաբերելու է հակաիրավական վարքագիծ դրսևորող անչափահասներին, 
3) հաշվի առնելով Ներքին գործերի նախարարությունում իրականացվող բարեփոխումները հստակեցնել վարչությունների անունները՝ հասարակական անվտանգության ապահովման գլխավոր վարչության փոխարեն կիրառելով համայնքային ոստիկանության գլխավոր վարչությունը,
4) հստակեցվում են երեխայի խնամքի և դաստիարակության ուղղորդման նպատակները, 
5) հստակեցվում է այն մասնագետների շրջանակը, ովքեր կիրականացնեն որոշմամբ նախատեսված որոշ գործառույթներ կամ կաջակցեն դրանց կատարմանը,
6) հստակեցվում է, որ անչափահասի կողմից ՀՀ քրեական օրենսգրքով նախատեսված արարք կատարելու մասին հաղորդումը ստանալուց հետո՝ մինչ որոշմամբ սահմանված կարգի 50-րդ կետով նախատեսված հիմքերն ի հայտ գալը, անչափահասին աջակցելու համար, ոստիկանության իրավասու ծառայողը յուրաքանչյուր ամիս իրականացնում է անչափահասի վարքագծի ուսումնասիրություն՝ նրան հնարավոր հակաիրավական ազդեցությունից զերծ պահելու նպատակով: Այս հիմքի առկայության դեպքում ուսումնասիրությունը կիրականացվի անչափահասի բնակության վայրը սպասարկող ոստիկանության ստորաբաժանման կողմից։ Եթե արարքը կատարվել է անչափահասի բնակության վայրը սպասարկող ոստիկանության ստորաբաժանման վարչական տարածքից դուրս, ապա արարաքի կատարման վայրը սպասարկող ոստիկանության ստորաբաժանման ղեկավարը անհապաղ, բայց ոչ ուշ քան 24 ժամվա ընթացքում, տեղեկացնում է անչափահասի բնակության վայրը սպասարկող ոստիկանության ստորաբաժանում:
Նախագծով նաև ապահովվում է միասնական տերմինաբանություն այլ իրավական ակտերի համեմատ:  

2. Առաջարկվող կարգավորման բնույթը.
Նախագծով առաջարկվում է հստակեցնել հաշվառման անձանց շրջանակը, հիմքերը, պրոֆիլակտիկայի շրջանակներում ներգրավված մասնագետներին, կատարվելիք ուսումնասիրությունները, ինչպես նաև ապահովվում է այլ իրավական ակտերի հետ միասնական տերմինաբանության կիրառումը:
 
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը.
ՀՀ ներքին գործերի նախարարություն:
 
4․ Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները․
Նախագծի ընդունման դեպքում Հայաստանի Հանրապետության պետական բյուջեի եկամուտների և ծախսերի մասով փոփոխություններ չեն առաջանա 
1. Կապը ռազմավարական փաստաթղթերի հետ.
        Նախագծի ընդունումը չի բխում ռազմավարական փաստաթղթերից 


6․  Ակնկալվող արդյունքը.
 Նախագծի ընդունմամբ ակնկալվում է հաշվառման և ուսումնասիրությունների առավել ամբողջական պրակտիկայի ձևակերպում և միասնական տերմինաբանության կիրառում:

